
КАРПОШ ДОБИ МЕЃУНАРОДНА ДИПЛОМА ЗА РАЗВОЈОТ НА 
ЛОКАЛНАТА ДЕМОКРАТИЈА

Под мотото „Локалната демократија ќе ја спаси демократијата“, од 6-ти до 
9-ти јуни во Брисел се одржа генералното собрание на Европската Агенцијата 
за Локална демократија – АЛДА. Имено, во свечената сала на бриселската 
општина Етербек, претставниците од Општина Карпош имаа одлична можност 
непосредно да се запознаат со активностите на АЛДА, како и да дознаат 
повеќе за отворените алтернативи кои нудат меѓународна соработка меѓу 
овие две институции.

Во рамки на манифестацијата, советникот за соработка со невладини и 
меѓународни организации при Општина Карпош, м-р Роберт Јанковски, ја 
прими дипломата за меѓуопштинска и меѓурегионална соработка во име на 
локалната самоуправа. Во таа пригода беше акцентирана истакната улогата 
на општината, особено при развојот на локалната демократија како и кон 
вклученоста во мрежата на АЛДА.

Ориано Оточан, претседателот на организацијата, заедно со Антонела 
Валморбида, генералниот секретар, ѝ посакаа добредојде на нашата 
општина во големото семејство на АЛДА и упатија искрени желби за успешна 
идна соработка, во насока на зајакнување на локалната демократија.

Општина Карпош како институција присуствуваше на голем број панел-
дискусии, при што оствари блиски контакти со голем број на локални, 
регионални и меѓународни општини и организации од регионот.

ЈАКИМОВСКИ НА ОДБЕЛЕЖУВАЊЕТО 30 ГОДИНИ 
ДИПЛОМАТСКИ ОДНОСИ СО КИНА: ВЕРУВАМ ДЕКА ВО 
НАРЕДНИОТ ПЕРИОД ПРИЈАТЕЛСТВОТО И СОРАБОТКАТА НА 
ДВАТА НАРОДА ЌЕ СЕ ДВИЖАТ ВО НАГОРНА ЛИНИЈА НЕ САМО 
НА ЛОКАЛНО ТУКУ И НА НАЦИОНАЛНО НИВО

Општина Карпош и амбасадата на Народна Република Кина вчера 
организираа свечен настан по повод 30 годишнината од воспоставувањето 
на дипломатски односи меѓу НР Кина и Република Македонија.

На свеченоста покрај амбасадорот на Народна Република Кина Н.Е. Џанк Ѕоу 
и градоначалникот на општина Карпош Стевчо Јакимовски кои воедно беа и 
покровители на настанот, присуствуваа и  претставници на дипломатскиот 
кор во Македонија, Советот на општина Карпош, стопанственици, пријатели 
и поддржувачи на кинеската култура и традиција.

Градоначалникот Јакимовски во поздравниот говор истакна дека постои 
доволен простор и можности за натамошно унапредување на односите меѓу 
двете држави во сите области особено во економската соработка, трговската 
размена и инвестициите, но секако и во делот на културната соработка.

–        За жал, морам да потенцирам дека односите меѓу двете пријателски 
држави во последните години не се на нивото на кое беа пред десетина 
години, кога владееше атмосфера на меѓусебно почитување и постојана 
желба за унапредување на соработката во сите можни области. Една 
кинеска поговорка вели дека секое време си има свои јунаци. Јас слободно 
можам да кажам дека времето на Кина на светската економска сцена е 
дојдено. Чекорите кои кинеската економија веќе подолго време ги прави на 
глобалната сцена, ја направија сериозен фактор и партнер во креирање на 
глобалните текови во светот. Овие импресивни развојни резултати го прават 
нашето пријателство и соработка уште понеопходно и подобредојдено, 
нагласи Јакимовски. Градоначалникот потенцираше дека културата е силата 
која најбрзо и најдобро обединува и дека со поголема културна соработка 
може да се надеваме на поголема економска соработка.

–        Од тие причини на мое големо задоволство, како градоначалник на 
општина Карпош неодамна потпишав Меморандум за соработка со 
институтот „Кофуциј“. Целта на соработката е взаемно да овозможиме 
услови и можност за изучување на кинескиот јазик, литература и култура, 
користејќи ги кадровските, стручните и просторните можности на двете 
страни. Преку Меморандумот, ќе се спроведуваат едукативни активности, 
кои ќе бидат реализирани преку континуирано образование по кинески јазик 
за учениците и вработените во општината, во организација на институтот, 
како и преку организација на културни настани, семинари и работилници на 
заеднички проекти. Овој проект, верувам дека ќе придонесе да се унапреди 
и севкупната соработка помеѓу Република Македонија и Народна Република 
Кина, што е важен сегмент во продлабочувањето на нашите меѓусебни 
односи. Верувам дека во наредниот период пријателството и соработката 
на двата народа ќе се движат во нагорна линија не само на локално туку и на 
национално ниво, истакна градоначалникот Јакимовски.

ПОСЕТА НА ИГРАОРЦИТЕ ОД КУД ЦВЕТАН ДИМОВ КАЈ 
ЈАКИМОВСКИ

Дечињата играорци од МКУД “Цветан Димов,, , денеска беа во посета на 
градоначалникот Стевчо Јакимовски. Задоволно и насмеани тие, ја раскажуваа 
својата фолклорна приказна и впечатоците од 27миот Меѓународен детски 
фолклорен фестивал насловен “Од цвет на цвет со оро и песна,,.

 

На овогодинешниот фестивал учествуваа повеќе од седум ансамбли од 
државата и странство. Локалната самоуправа, како и секоја година, така и 
оваа, е поддржувач на оваа манифестација.
ООУ „Владо Тасевски“ е едно од малкуте училишта во Македонија кои имаат 
училиште – партнер од СР Германија и прво што потпиша партнерски договор 
со училиште од покраината Северна Рајна Вестфалија.

https://gesamtschule-duisburg-mitte-de.jimdofree.com/

СПОРТСКАТА САЛА ВО ООУ “АВРАМ ПИСЕВСКИ,, ДОБИВА НОВИ 
ПРОЗОРЦИ
Општина Карпош започна со целосна промена на прозорците во спортската 
сала на ООУ “Аврам Писевски,,. Летниот период е најидеалниот период за 
реконструкција и обновување на одредени објектите. Така, по промената на 
прозорите, покривот и фасадата на истото училиште во 2012 година, својот 
ред го доби и салата во која спортуваат најмалите.

 Локалната самоуправа за оваа намена, од својот буџет, одвои околу 630.700 
денари, а во реконструкцијата влегуваат ПВЦ конструкција вклучувајќи, 
рамка, крила и т-пречки, изработени од шестокоморни профили со двоен 
дихтунг за звучна и  термо изолација. По тој повод, денеска градоначалникот 
на Општина Карпош, Стевчо Јакимовски беше во обиколка на оваа училишна 
установа.

-Овој период ги менуваме стаклата, односно прозорите во спортската сала 
Аврам Писевски, ќе се постават заштитни кутии, и на тој начин ќе ги заштитиме 
учениците од несакана незгода при кршење од топка или било што друго. 
Прозорите ќе располагаат со механизми за отворање и затворање, со цел да 
се ветрее просторијата. Покрај ова, училиштето “Аврам Писевски,, ќе биде 
и целосно бојадисано, учениците ќе дојдат во комплетно ново училиште.  Од 
сега па натаму, во сите училишта бојата ќе биде антибактериска, која ќе 
може да се чисти и со водена крпа. Продолжуваме со овие наши инвестиции 
за подобрување на материјалните услови за живот и работа на нашите 
најмлади жители во Општина Карпош – истакна Јакимовски.


